
Lefel: Mae’r dasg hon yn addas ar gyfer lefel Uwch.
Darllenwch y darn isod gan gwblhau’r tasgau sy’n dilyn.

Cyfrifiaduron i’r tlotaf yn Lloegr, ond nid Cymru.
*Daw’r darn hwn o’r cylchgrawn Golwg (5 Tachwedd 2009) a diolch yn fawr i Golwg am ganiatâd i ddefnyddio’r darn.

Wrth i gynllun ddechrau yn Lloegr i roi gliniadur i bob plentyn, mae cynllun tebyg mewn perygl yng Nghymru oherwydd prinder arian.

Er bod Llywodraeth Cymru wedi addo cychwyn cynllun peilot i roi gliniadur i 1,200 o ddisgyblion ysgol gynradd sy’n dlawd, maen nhw eto i benderfynu pwy fydd yn elwa.

Ac mae Dirprwy Arweinydd Plaid Cymru yn rhybuddio bod arian yn brin a’r cynllun mewn perygl. Ond yn Lloegr mae Llywodraeth Prydain eisoes wedi gwario £90 miliwn ar gyfrifiaduron i blant tlawd ... rhwng 11 a 14 oed. Bydd y cynllun Home Access yn canolbwyntio ar blant o 7 i 14 oed sydd yn gymwys am brydau ysgol am ddim. 

Mae gwledydd eraill wedi mynd gam ymhellach – derbyniodd pob plentyn sy’n byw yn Wrwgwai, De America, liniadur gan y wlad dair wythnos yn ôl. 

‘Dw i’n credu dylai pob plentyn yn y diwedd gael laptop,’ meddai Aelod Cynulliad Llanelli. 

‘Mae defnyddio cyfrifiadur a’r we mor hanfodol â darllen ac ysgrifennu erbyn hyn. Prin iawn yw’r swyddi lle nad oes angen defnyddio cyfrifiadur – mae’n rhaid i fecanic ddefnyddio cyfrifiadur i lenwi ffurflen MOT ...’
Ond mae llefarydd addysg y Democratiaid Rhyddfrydol ‘yn amau gwerth gwario arian ar liniaduron i bobl ifanc.’ 

‘...Dw i’n credu buasai’n well gwario’r arian (cost y cynllun peilot) ar addysg ar lawr y dosbarth,’ meddai Jenny Randerson, AC Canol Caerdydd.

‘Mae gen i amheuaeth hefyd am resymau diogelwch – mae gliniadur yn werth arian ac mae pobl ifanc sy’n cerdded o gwmpas efo un yn agored i ladrata,’ meddai.

Tasgau

1. Esboniwch beth yw’r cynllun peilot y sonnir amdano yn y darn.
2. Beth yw’r gwahaniaeth rhwng Cymru a Lloegr, o safbwynt y cynllun peilot hwn?

3. Pa blant fydd yn elwa o’r cynllun?

4. Esboniwch beth yw barn Aelod Cynulliad Llanelli.

5. Esboniwch beth yw barn Jenny Randerson.
6. Beth yw eich barn chi? Trafodwch â phartner.

Gwaith trafod mewn grwpiau:

Ydy hi’n deg bod plant Cymru yn cael eu trin yn wahanol i blant Lloegr?
Tasg ysgrifennu:
Ysgrifennwch lythyr ffurfiol at eich Aelod Cynulliad yn datgan eich anfodlonrwydd gyda’r cynllun peilot gan ddweud y dylid gwario’r arian ar fentrau eraill.

